DIKTATURA NACIONALIZMA  SA HILJADU LICA CENZURE
Jedna Prijedorčanka, zbog toga što Republika Srpska ne želi  da dozvoli prikazivanje filma „U zemlji krvi i meda“ Anđeline Džoli, odlučila je  da u svom stanu održi privatnu projekciju ovog ostvarenja. Uz njenu ljubaznost i (razumljivu) anonimnost, Helsinška povelja je dobila odgovore na pitanja koja smo joj, sa time u vezi postavili 

Povelja: Kakvi su tvoji utisci nakon filma?

Pomiješani. Bilo je dijelova koji su mi se svidjeli i nekih koje uopšte nisam mogla “svariti”. Trebaće mi još vremena da upotpunim konačnu sliku, a onda ću napisati i objaviti moju konačnu ocjenu na svom blogu.


Povelja: Ko je bio u publici na hrabroj ilegalnoj premijeri i kakvi su dojmovi?

Uglavnom prijatelji/ce i prijatelji/ce prijatelja/ica. Kada sam tek napravila event stvarno sam imala namjeru dozvoliti i običnim građanima/kama da dođu kod mene i da zajedno gledamo film i diskutujemo o istom, bez obzira na naše porijeklo i ubjeđenja. Brzo sam shvatila da ima i onih koji bi došli sa zlim namjerama. 

Povelja: Cijela mašinerija u RS, uključujući i RTRS i njihov centralni dnevnik, nekako bila je u službi propagande, protiv filma, tvog poteza,  baš uoči projekcije koju si organizirala. Digla se velika prašina oko premijere u Berlinu i one koju si ti organizirala?

*Moj potez i jeste bio reakcija na svu  tu propagandu. Ona je, da se ne lažemo, bila jaka i u drugom entitetu na samom početku snimanja filma. Ja sam u jednom trenutku jednostavno shvatila da tom zlu nece biti kraja ako sami ne ustanemo i kao pojedinci/ke ne kažemo nešto. Mediji su kod nas sve više u službi vlasti, to sad već postaje neizdrživo, taj nivo do kog su došli u potcjenjivanju naše inteligencije. Nama se recimo u RS svakodnevno plasiraju poruke o tome kako napredujemo, otplaćujemo zaduženja, imamo ekonomski rast... Onda ja izađem na ulicu i vidim super skupe automobile, našminkane frajle i napucane đilkoše i pomislim da jednostavno sa mnom nešto nije u redu, studirala sam izgleda lošu nauku. I ne samo ja, nego i većina mojih prijatelja/ica, komšija, rođaka. Ja zaista poznajem malo osoba koje su zaposlene i sretne sa svojim primanjima. RTRS dakle hoće da mi poruči da “se krećem u lošem društvu”? Mislim da nam svima moraju raditi malo konkretniju lobotomiju od ove medijske, ako hoće da progutamo baš toliku količinu gluposti. 


Povelja: Bilo je već filmova sa ratnom tematikom, zašto je, po tvom mišljenju, baš ovaj podigao toliku prašinu?

Pa ima više razloga, nažalost, neki od njih su banalni i samim tim još tužniji. Prvi i najopasniji razlog je taj što se film savršeno uklapa u propagandne aspiracije vlasti u RS. Film je tek jedan u nizu povoda da Dodik narodu objasni kako je “vanredno stanje” i dalje aktuelno i kako svi moramo biti pripravni i našiljenih nacionalističkih jezika i umova, jer eto “neprijatelj ne spava, hoće da nam ukine RS”. To je nažalost samo priprema terena pred mogući ekonomski kolaps. Konstantno se insistira na retorici koja jede samu sebe i od toga živi. Ja lično sam, ako me pitate, jedna od onih koji zahtijevaju hitno i bezuslovno proglašenje nezavisnosti RS. Ako je to jedino rješenje za problem onda daj da vidimo da se to uradi pa šta i kako dalje. No, bojim se da je međuzavisnost BiH nacionalista prešla u opsesivnost i da nacionalisti, posebno u RS, znaju da bi izgubili kormilo kad se ne bi imali na koga više “izvlačiti”. Onaj drugi razlog je taj što je Anđelina, jedna svjetski poznata ličnost, ipak otišla u Sarajevo i pridala nikavu važnost Republici Srpskoj i posebno ignorisala naše rukovodstvo. To je velika boljka,  posebno Dodikova koji nikako ali baš nikako ne uspijeva da se “etablira” kao političar, te je potajno bijesan. Imao je strašan medijski kiks skoro kad je išao u “zvaničnu” posjetu SAD koji su na RTRS pokušali predstaviti kao prvoklasni diplomatski događaj, ali im nije uspjelo. Tad se jed zbog “nevažnosti” RS već bio digao u velike visine i ništa drugo nismo ni mogli očekivati da će se desiti u slučaju sa Džolijevom. 


Povelja: Šta je bio tvoj cilj?

Moj cilj bio je reći ne i s tim “ne” prodrijeti koliko je moguće više i do najobičnijeg građana ili građanke. To je ono što nam u ovoj opštoj kontroli  “javnog mnjenja” preko  medija i medijske strukture nedostaje. U Banjoj Luci se tu i tamo organizuju protesti protiv vlasti, ali ne samo da su “ugušeni” prije nego se i organizuju nego i po dešavanju dobiju slabu ili nikakvu medijsku pažnju. Moj cilj je bio reći drugim ljudima koji isto misle da postojim i da je potrebno da kako tako znamo jedni za druge i da se udružujemo, da svako u okviru svojih mogućnosti organizuje slične akcije. Stvari su, makar i malo, pokrenute. U Kozarcu, većinski bošnjačkom gradiću u RS i u Banjoj Luci se planiraju manje projekcije. Naravno oni zlonamjerni će u svemu vidjeti nešto drugo osim želje ljudi da kažu da su slobodni. Ako čitate komentare u nacionalističkim medijima čak se činjenica da Bošnjaci iz RS žele vidjeti film u RS objašnjava kao “anti-državni” čin i nerijetko im se stavlja do znanja “da ako žele vidjeti film idu u svoju Federaciju”. Svi, ali baš svi u RS se ljute i spremni su na svađu ako im se kaže da je RS genocidna tvorevina. Ipak, indirektno se Bošnjacima i Hrvatima poručuje da je poželjno samo ono što je srpsko i da za ostale u RS nema mjesta. To su logičke začkoljice tipične za nacionalističku retoriku, ali nedostojne zemalja gdje je osnovno obrazovanje, u odnosu na manje razvijene zemlje svijeta, ipak manje luksuz a više komoditet. 


Povelja: Može li Andjelinin film dati bilo kakvu naznaku suočavanju, otvaranju dijaloga o prošlosti?

Neke naznake ali tek naznake možda i bude. Međutim to je jako nedovoljno obzirom da je prošlo već 20 godina i da nama treba puno više od naznaka. Ja lično mislim da je Džolijeva trebala više vremena posvetiti samom scenariju i više razmisliti o tome kako i šta da prikaže. S druge strane, kao što i ona sama tvrdi film o ratu i ne treba da bude prijatan, ako je cilj prikazati njegove strahote. Osnovni problem, a to se može smatrati i pozitivnim, je taj što Srbi ustvari,  ne mogu i ne žele shvatiti da su pripadnici njihovog  naroda i njihove vjere ustvari, sposobni učiniti takve monstruozne  zločine. Međutim oni sami su žrtve monstruozne politike svojih političara koji godinama ne rade ništa na razrješavanju ratnih zločina i kriju svoje saborce, jarane, kumove, drugare, koji su činili zločine. Proces sakrivanja praćen je bezobzirnom pljačkom naroda i kolektivizacijom krivice koju je narod upio i ne osjeća da ima pravo da se trgne i kaže: da, ali ne ja! I to zaista važi za sve narode i zaista, na kraju krajeva, nije bitno ko je počinio više zločina, jer zločine su činili zločinci, ubice, loši ljudi, a ne Srbi, Bošnjaci ili Hrvati. 


Povelja: Govorili smo o propagandi. Banalizacija i relativizacija zločina i odgovornosti, borba za interpretaciju prošlosti, to je odavno na sceni. Može li se to zaustaviti?

Upravo kako sam rekla u prethodnom pitanju. Međutim, bitno je to što pitate može li se  zaustaviti. Ja lično mislim da bi i moglo i da će moći onda kad ljudi zaista sami krenu ustajati protiv vodećih ideologija i kreirati svoj sopstveni prostor.  Prošlost se mora interpretirati, jer  ako se sve bude stavljalo “pod tepih”, a zarad nekih drugih “viših ciljeva” bojim se da će nam neka dalja budućnost opet biti prilično mračna. 


Povelja: Da li je zaista nacionalizam progutao i diktat  ućutkao svako suprotno mišljenje u Republici Srpskoj i da li se ta prisilna granica postavlja u razgovoru o bilo čemu ili barikada stoji samo ondje gdje se otvara priča o nedavnoj ratnoj prošlosti?

Mislim da je nacionalizam problem u cijeloj BiH, no sigurno kad  je u pitanju sloboda govora da je RS za nijansu u lošijoj poziciji. Osim diktature nacionalizma, mislim da je naš problem  jednostavno i lijenost, odnosno apatija, što je vlastima naravno u interesu. Ovih dana slušam ljudi govore: „pa, daj, nema cenzure, nije ništa zabranjeno“! Pa nije ništa zabranjeno, naravno, ali se mnogo toga  ni ne smije ni ne može uraditi. Cenzura se  javlja u hiljadu oblika i usudim se reći da je najbenigniji onaj kad vlast “donese uredbu o zabrani”. To svi znamo. Kako da nazovemo to kad direktorica Muzeja savremene u Banjoj Luci umjetnici Bojani Tamindžiji ukloni pola njenog rada, jer eto, “smatra da to nije u redu”. Ili kako da nazovemo to što već unazad par godina nijedan pjesnik ili pjesnikinja nesrpske nacionalnosti nisu gostovali na Pjesničkim susretima na Kozari, to što unazad nekoliko godina nijedan/a Bošnjak/inja ili Hrvat/ica umjetnik/ca nisu sa svojim djelima kročili u prostore javne ustanove Galerije savremene umjetnosti u Prijedoru. Iil je to diktatura nacionalizma i njoj prateća cenzura ili smo sad čak i rasisti pa vjerujemo da niko osim nas nema pojma o umjetnosti i da smo jedini sposobni za “uzvišeno”. Pri tome imajte na umu da je Prijedor mala sredina, manja od isto tako problematične Banje Luke, ali veća od gradova poput Bosanskog/Novog Grada, Bosanske/Kozarske Dubice, Nevesinja, Zvornika, Prnjavora. Šta se tek tamo (ne) dešava ne smijem ni da zamislim. 

Kod nas nema kulture dijaloga, čini mi se da je nije nikad ni bilo a teško da će je ikad i biti budući da su za njenu “izgradnju” potrebni temelji a mi ih nemamo. Je li  ih je bilo pa smo ih srušili ili ih nije nikad ni bilo ne znam. 


Povelja: Ogromne su frustracije onih u čije ime su zločini činjeni, onih, koji su u  njima učestvovali i onih, koji su bili žrtve. Mnogi od njih žive danas u RS. Kako na tako malom prostoru prevazići sve to pokušati napraviti nešto za budućnost?

Ja sam zaista staromodnih shvatanja i često posežem za izrekama, poukama starijih i slično. To ide s godinama, valjda. Ja vjerujem da se klin klinom izbija. Ako mene pitate kako u ovom trenutku dalje i šta učiniti evo vam moj iskren odgovor, koji vam se vjerovatno neće svidjeti, ali ja sam ubjeđena da sam u pravu i da imam više vremena i prostora sigurna sam da bih i vas ubijedila. Ovako ćete se morati osloniti na intuiciju. Kad su u pitanju BiH i njeni entiteti mi smo zahvaljujući predanom radu nacionalista i kriminalaca došli do tačke s koje, nažalost, nema povratka. Ono što treba učiniti u BiH u političkom smislu jest zahtijevati momentano odvajanje i nezavisnost Republike Srpske. Ako se potom ista bude htjela pripojiti Srbiji, neka. No treba imati na umu da i Sandžak  potom treba odvojiti i pripojiti ostatku Bosne. Sjever Kosova Srbiji uz potpuno priznavanje nezavisnosti Kosova. Jer,  vrijeme prolazi a jedni drugima smo izgovor za patnju. Svjesna sam monstruoznog  tona ovog prijedloga, ali isto tako sam, nažalost,  živi svjedok, građanka koja vidi do kog nivoa zla smo došli i kako nema povratka. BiH zajednica je zaista postala kao loš brak u kom su djeca gladna a roditelji se mrze i lažu. Druga opcija je vanjska intervencija, bilo NATO bilo vanzemaljaca, svejedno. Neko mora nešto preduzeti, ovaj kancerogeni status u kom BiH trenutno živi treba eliminisati. Naravno,  jedno od rješenja, meni jednako drago, je i da se u potpunosti preuredi BiH (čitaj ukine RS), ali mislim da treba težiti onome što će lakše i brže pokrenuti sva  ta pitanja. Političari u RS znaju da bi referendum bio mač s dvije oštrice koji bi mogao dovesti do ukidanja RS isto kao i do njene nezavisnosti. Budući da ne žele izgubiti moć nastavljaju koketirati s pričom o nezavisnosti, a super  im dođu i konstantni napadi na RS upućeni iz Federacije. 



Povelja: Očigledno, pojedinci odlučuju u ime naroda. Ima li dovoljno prostora da neki drugi pojedinci iz naroda pokušaju reći stop?

Pa,  zasad i nema jer pojedinci, ti koji odlučuju, takođe koriste narod za svoje potrebe. S druge strane u BiH su uspostavljeni takvi mehanizmi međuzavisnosti da zaista niko nema pravi prostor da kaže “stop” ili bilo šta drugo što se ne slaže s vladajućom ideologijom. Ako se vi danas pobunite u Federaciji dobićete pravi prostor za to u Srpskoj i upravo zato ćete biti osuđeni i prozvani kao izdajnici, i obratno. 

Povelja: Koliko mladi ljudi u RS zaista znaju, ili bolje reći, žele znati šta se ovdje dešavalo? Imaju li generacije stasale u ratu snage, prostor, konačno, i nekoga ko bi im pomogao da se to teško breme prošlosti ne gomila dodatno na njihova leđa, da pokušaju započeti mukotrpni dugoročan proces suočavanja?

Ne znaju ništa. Ja sam imala problema nekim mladim ljudima objasniti da je Sarajevo bilo pod opsadom. Oni prvo nisu mogli pojmiti da je jedan grad moguće držati pod opsadom i pucati po civilima, ne znajući ni koje su ustvari, nacionalnosti,  a da ne pričam da uopšte ne žele pomišljati na to da dijele vazduh s monstrumima koji su uopšte u stanju pucati na nekog nedužnog. Ima doduše i mladih “ispranog mozga” kojima je,  a da oni tome ne znaju uzrok, usađena mržnja prema drugom i drugačijem. Isto tako morate imati na umu, kad su mladi u RS u pitanju, da se ovdje od osamdesetih ne prestaje s pričom o srpskim patnjama pod Turcima i srpskim žrtvama u Drugom svjetskom ratu što se ne uzima samo kao činjenica koje se treba sjećati i koju treba kao nauk prenositi generacijama, već se sve, podsvjesno i na  infantilnim “temeljima”, podastire kao opravdanje  za zločin. Srela sam mlade ljude koji su zaista, ali bukvalno govorili: „pa šta, i oni su nas nabijali na kolac“. 


Povelja: Misliš li da će kvalifikacija  „genocid“ jednom, ipak, doći na dnevni red, dobiti svoje mjesto u javnom diskursu u RS?
-Republika Srpska i Haški tribunal?

Iskreno, za pola vijeka, ako ćemo biti optimistični. Međunarodna zajednica pravi nenormalne greške. Suđenja ratnim zločincima iz RS trebalo je održavati u RS. Tačka. 

Povelja: Logoraši i žrtve iz Prijedora najviše  svojim komšijama - Srbima danas zamjeraju tu šutnju o zločinima, lokacijama masovnih grobnica, negiranje... kako graditi taj suživot u Prijedoru, pa i u sličnim sredinama, Višegradu, Foči? 

Ne  znam. Zaista ne znam. Koliko god ne razumijem Bošnjake kojima se tu da živjeti i koji iz dana u dan još uvijek ne pokazuju nikakve znake “duševnog oboljenja”   tim više ne razumijem njihove komšije Srbe koji su tu bili cijelo vrijeme i znaju sigurno šta se dešavalo, a  ipak ćute. I ne samo da ćute nego, da ih sad neko pita mogli bi vam se zakleti da su vjernici pravoslavci, pošteni ljudi i šta sve ne. Držim da je sistem vrijednosti u potpunosti poremećen. Bošnjacima je još gore to što ne samo da ih “nikad niko nije tjerao odavde ni ubijao”, nego što i sad, kad su se vratili, valjda s godišnjeg odmora, nisu ravnopravno zastupljeni u institucijama, nemaju jednak tretman pri zapošljavanju, a u kulturi su marginalizovani i getoizirani. Ona nekolicina koja i dobije posao često tu cijenu plati svojim dostojanstvom. Tako je u Prijedoru svima normalna i nikom ne smeta slika direktorice gimnazije, Bošnjakinje koja na školskoj  slavi lomi česnicu sa sveštenicima, ili predsjednice skupštine  Bošnjakinje s nemalim gubicima u zadnjem ratu koja dobija Orden zasluga za narod s motom “Za krst časni i slobodu zlatnu”. Ja, za razliku od lokalnih udruženja Bošnjaka (čiju razočaranost u potpunosti razumijem) ne kudim njih dvije, koje sigurno nisu izolovan primjer, nego upravo svoj narod, Srbe. Kako nas nije sramota, gdje nam je čast i šta nam znače sloboda, vjera i istina ako nekom radimo ono što nikad ne bismo voljeli da nama rade. 

A bošnjački političari u Prijedoru zaista su posebna strana priče. Ne mogu shvatit koliko olako i iz kojih jadnih razloga pristaju na kompromise. 


Povelja: Kako ti gledaš danas na poziciju i ono što se zove život povratnika u RS i onih, koji poput tebe, ne žele sve što rade, kažu, pišu, podrediti nacionalizmu, mržnji, nekom novom nasilju?

Mogu govoriti samo o povratnicima u Prijedor, njih sam upoznala i lično. Zasigurno znam da ih jednom napokon prestanu zvati povratnicima. I među njima mnogi su ispunjeni mržnjom, ali, nažalost, i konstantnim strahom a to je ono najtužnije. Biti protjeran iz nekog grada zbog toga što jesi i u šta vjeruješ, pa se opet vratiti u taj grad, iz moranja ili nostalgije, i dalje se osjećati neželjenim je zaista strašan život. Oni su često, nažalost,  jako podoban “materijal” za nacionalistička prepucavanja i u pat  su poziciji kao i svi drugi koji žele biti slobodni: ako rade nešto što se ne svidja njihovim nacionalistima zove ih se izdajnicima. 


Povelja: Kad se odmaknemo od priče o zločinima i genocidu, šta najviše muči ljude u RS? Da li tu dolazimo do saznanja da se ta prošlost  jednako zloupotrebljava kako bi se skrenula pažnja sa svih drugih toliko velikih problema?

O, da. Jer lako je vladati po principu hljeba i igara kad hljeba ima, kad ga ponestane igre moraju biti vraški dobre ili će narod shvatiti da je gladan. Srećom po političare pozornica je ogromna a likova k'o u sapunici. 


Povelja: I Beogradom i Banja Lukom, kad god to zatreba, marširaju kolone onih  koji veličaju ratne zločince, slaveći ih kao heroje. I jednako, oni od 77, kao i oni od 7 godina. To su djeca i omladina, koja i ne znaju šta se ovdje dešavalo, nisu tada bili ni rođeni. Kako objašnjavaš to?

Najiskrenije, mislim da je jedan od bitnih razloga taj što je svima beskrajno dosadno. Nacionalizam je inače, jako dosadna i ograničavajuća stvar.  Kolone i parade su “zanimljive”, i to najviše za mlade kojima su životi, nažalost, zaista isprazni, i stare koji ionako imaju osjećaj bezvrijednosti pa se pokušavaju uklopiti. Da ne pričam o tome kako niko od tih starih, kad ih sad upitaš, nije bio u partizanima. Bože sačuvaj, ma gdje bi oni, svi su bili “ s druge strane” u Drugom svjetskom, kao. Jednostavno je svima ispran mozak, urušen sopstveni osjećaj vrijednosti koji, pogotovo kad su u pitanju muškarci sumnjivog “kvaliteta”, najbolje raste u hordama, stadima. A, oni to znaju, naravno. Postoje određene istine koje uprkos svemu uvijek probiju u prvi plan. Jedna od njih je da je prava hrabrost ona koju iskazuje pojedinac/ka, sam/a protiv svih. Gomile, mase, horde, imaju snagu, moć, mogu da zastraše, ali sigurno tu ne pričamo o hrabrosti. U našoj kolektivnoj svijesti hrabrost je sposobnos manjeg i slabijeg da se odupre, uprkos svemu, većem i jačem. Horde isfrustrirane muškadije koje trče naokolo i uz urlike uništavaju, tuku i psuju sve pred sobom najprije su bijedne kukavice pa tek onda sve ostalo. I vjerujte mi oni to sigurno znaju i to ih još više tišti. 

Povelja: Beograd se i danas prema Republici Srpskoj odnosi kao prema svom ratnom plijenu; mnogima je Beograd mnogo bliži nego Sarajevo. Tvoj glas, signal je da ima i onih čije je mišljenje malo drugačije?

Mnogim Srbima u Krajini Zagreb je bliži nego Beograd, i ne samo geografski.  No, to vam neće niko naglas reći. Beograd Srpsku više vidi kao dobar adut  da do kraja manipuliše u nepriznavanju Kosova. I upravo zbog Kosova Srbija nikad neće priznati neku eventualnu nezavisnu Srpsku i svima  je u cilju da se održava trenutna pat situacija. Onih čije je mišljenje drugačije sigurno ima, samo se njihovo mišljenje teško može čuti od buke propagandnih medija. 

Povelja: Pratila si tv duel između Čedomira Jovanovića i Milorada Dodika?  Tvoj komentar.
Dodik je  nimalo glup političar, pa makar bio nemjerljivo osion i bahat. Razočarao me je Jovanović  što je uopšte pristao na duel. Dodik je sigurno političar kakvom se ni pod razno ne smije davati legitimitet ovim putem. Možda  je dobra  stvar što je i Jovanović  imao prostor da kaže svoje mišljenje i ljudima koji ga drukčije nikad ne bi saslušali do kraja. Moramo sačekati da to vrijeme pokaže. Dodika u svakom slučaju možemo posmatrati i kao marionetu, ali kao i svaka marioneta on sigurno ima svoje razloge da nastavi s takvom “vezom”. 

Povelja: Ima li mjesta i prostora za razgovor o građanima ove zemlje ili se prostor silom napravio samo za „dobre“ i „loše“ iz ovog ili onog naroda? Ima li šansu građanska opcija u RS, pa i u BiH?

Mislim da je jedan od prvih koraka, generalno, sekularizacija BiH, odvajanje države od vjerskih institucija na svakom nivou. Potom donošenje i prije svega sprovođenje zakona koji će sve tretirati isto. A onda sve dalje. 

Povelja: Od čega ili od koga najviše strahuješ, pa se kriješ iza pseudonima; reakcija običnih ljudi, okoline ili surovog odgovora iz vrha diktatorskog aparata? 

Svjesna sam da živim u državi u kojoj su oni drukčijeg mišljenja, stava, vjere, političke ili čak seksualne opredjeljnosti na margini. Mi smo ljudi čiji život najmanje košta i toga smo svjesni. Novinari su većinom režimski i znaju da nema potrebe da vlast s vrha sprovodi bilo kakvu diktaturu zvanično. Dovoljno je da oni saznaju identitet, objave ga zajedno s adresom, malo napušu tekst, puste da ostali udruženi mediji stvore još goru sliku, a onda će oni “mladići” iz nekog od prethnodnih pitanja učiniti svoje. Pri tom svi znaju da policija ne samo da je traljava nego vas neće nešto posebno voljeti, a sudovi su dovoljno brzi da stignete umrijeti par puta prije nego vaš napadač bude kažnjen. Pri tom se svi prave blesavi i kažu: „pa, nije te vlast dirala“! 

To je ratna politika i to je novinarstvo s ratnom hipotekom. Malo se u javnosti priča i malo se insistira na tome a trebalo bi, o tome koliko su stvarno novinari krivi za ratne zločine? Koliko danas ćute i zašto? 



Povelja: Nastavljaš borbu na svoj način za slobodu mišljenja, temeljnih ljudskih prava? Ko su tvoji istomišljenici, ima li ih dovoljno da se barem dugoročno nešto promijeni, jesi li optimista? 

Pa, mislim da smo dovoljno “na dnu” da i ne možemo biti ništa drugo nego optimiste. Ja iskreno vjerujem da je evolucija neminovna i da će ljudi kad tad shvatiti neke stvari, makar trajalo malo duže. Nastavljam borbu na svoj način. Nema nas puno, ali smo odlučni i prekaljeni. Nemamo ništa, navikli smo da živimo mjesecima bez novca, danima bez dovoljno hrane (prezreni  i gladni kao psi, rekao bi Kočić), nismo članovi/ice stranaka i ni za šta nas ne mogu okriviti. Čitamo, učimo i razgovaramo iz dana u dan, organizujemo se i složni smo. Ako nam se gleda film gledamo ga. 

Povelja: Za dnevnopolitičke potrebe i kontinuiranu manipulaciju često se istupa sa tezom da se za genocid i druge zločine krivi cijeli jedan narod, srpski narod; nasuprot  tome, imamo male, hrabre skupine ljudi, pojedince i organizacije, koje su već mnogo puzta kao dokaz svoje elementarne humanosti, moralne odgovornosti i građanske hrabrosti digle svoj glas protiv činjenja zločina u njihovo ime. Kako prevazići ovaj jaz unutar pripadnika  jednog naroda? I kakav je tvoj stav, kad odbacimo kao podmetnutu priču o kolektivnoj krivici, šta je sa kolektivnom odgovornošću, u smislu negiranja i ćutanja o zločinima? 

Kolektivnu krivicu Srbima su nametnuli prventstveno srpski političari pa onda svi ostali. Oni koji negiraju zločin prije svega su i sami žrtve takve propagande. Oni pak koji o tim zločinima nešto znaju, a ništa ne kažu su jednostavno saučesnici odnosno i sami zločinci. 

